
[SALUTASI AKAN DIKEMASKINI]

Salam Sejahtera dan Salam Malaysia
MADANI

1.  Terlebih dahulu, saya merakamkan
setinggi-tinggi  penghargaan  dan
ucapan terima kasih kepada Jabatan
Ketua Pengarah Tanah dan Galian
Persekutuan (JKPTG) atas
penganjuran Maijlis Kemuncak
Sambutan Hari Tanah Negara Ke-10
Tahun 2026 pada pagi ini.

2. Saya mengalu-alukan  kehadiran
warga pentadbiran tanah dari seluruh
negara ke Majlis ini, sesungguhnya
kehadiran tuan-tuan dan puan-puan
pada hari ini secara tidak langsung

mencerminkan kebersamaan dan



kesatuan anda dalam pentadbiran

tanah negara.

Hadirin yang saya hormati sekalian,

Sedar tidak sedar, sudah sedekad kita
mendedikasikan tarikh 27 Julai secara
khusus sebagai Hari Tanah Negara.
Cadangan pengisytiharan tarikh ini
telah mendapat persetujuan Jemaah
Menteri pada 28 Oktober 2016
bersempena dengan sejarah penting
pelantikan Pesuruhjaya Tanah dan
Galian yang pertama di Negeri-Negeri
Melayu Bersekutu pada 27 Julai 1896.



Sambutan pada dekad kesepuluh ini
membawa impak yang amat signifikan
kepada seluruh tanah air. Tanah bukan
sekadar ruang fizikal atau aset
pembangunan semata-mata, malah ia
merupakan asas kedaulatan negara,
jaminan keterjaminan makanan serta
nadi utama kepada kemakmuran

ekonomi seluruh rakyat Malaysia.

Kerajaan Persekutuan terus komited
memperkukuh sistem pentadbiran
tanah  negara. Kita  berhasrat
membangunkan tata kelola tanah yang
moden, telus, berintegriti, dan
berteraskan pendigitalan demi
meningkatkan kecekapan

penyampaian perkhidmatan awam



serta mempertingkat daya saing

negara di persada antarabangsa.

Justeru, tema “Tanah Kita,
Tanggungjawab Kita” merupakan
satu  manifestasi seruan  yang
menuntut sinergi Kerajaan
Persekutuan, Kerajaan Negeri, agensi
pelaksana, sektor swasta dan seluruh
rakyat untuk mengurus, memelihara
serta memanfaatkan khazanah tanah
secara bijaksana demi generasi akan

datang.



Hadirin sekalian,

PENCAPAIAN DIGITALISASI DAN
PERKHIDMATAN PENTADBIRAN
TANAH

Keberkesanan pentadbiran tanah
negara dipacu keupayaan kita untuk
sentiasa adaptif, cekap, dan
mengutamakan rakyat. Syabas saya
ucapkan kepada JKPTG atas kejayaan
transformatif Sistem e-Tanah sejak
2017. Pelaksanaannya di tujuh buah
Pentadbiran Tanah Negeri dan
Wilayah Persekutuan terbukti
memodenkan urusan tanah serta
melonjakkan hasil negara, seperti di
Wilayah Persekutuan Kuala Lumpur
yang melepasi RM3 bilion dalam

tempoh lima tahun.



Lebih membanggakan, e-Tanah
merevolusikan perkhidmatan menerusi
Pendaftaran Perserahan Pindah Milik
Tanah Dalam Tempoh Satu Hari.
Pencapaian 81.75% pada tahun 2025
melonjak kukuh kepada 91.16% pada
suku kedua 2026. Komitmen para
Pentadbir Tanah yang disokong
ekosistem e-Tanah ini berjaya
memangkas birokrasi dan
meningkatkan keyakinan rakyat serta
pelabur terhadap tadbir urus tanah

negara.

Pengurusan tanah Persekutuan yang
terancang ini terbukti meningkatkan
hasil negara. Pada tahun 2025, hasil
penyewaan tanah Persekutuan

terkumpul melonjak kepada RM38 juta



berbanding RM7 juta pada tahun 2021.
Bagi hasil pajakan pula, kita berjaya
mengutip  sejumlah RM78 juta
berbanding RM53 juta bagi tempoh
perbandingan yang sama. Manakala
bagi urusan pelantar benua, JKPTG
terus memastikan sumber pasir laut
diurus secara mampan sehingga
membuahkan peningkatan hasil fi
pelesenan yang amat ketara, iaitu
daripada RM11 juta pada tahun 2021
kepada RM75 juta pada tahun 2025.



10.

11.

Hadirin yang saya hormati sekalian,
PASARAN KARBON DAN EKONOMI
HIJAU

Pengurusan tanah pada hari ini tidak
lagi boleh dipisahkan daripada agenda
iklim global. Dalam usaha menuju ke
arah ekonomi rendah karbon dan
pembangunan hijau, NRES Kkini giat
melaksanakan Dasar Pasaran Karbon
Kebangsaan yang mengangkat tanah

sebagai aset strategik negara.

Melalui pendekatan penyelesaian
berasaskan alam semula jadi (nature-
based solutions), aset fizikal seperti
Hutan Simpan Kekal, kawasan tanah
lembap, serta tanah terbiar yang

dipulinkan berpotensi besar untuk



12.

menjana kredit karbon. Inisiatif ini
membuka peluang ekonomi baharu
berasaskan kelestarian tanpa
mengorbankan pemeliharaan alam
sekitar. Peranan tanah kini melangkaui
fungsi tradisionalnya, menjadi
instrumen strategik dalam
memperkukuh daya tahan iklim,
memelihara biodiversiti serta
menyokong peralihan negara ke arah

ekonomi mampan.

Dalam hal ini, saya merakamkan
ucapan tahniah kepada Kerajaan
Sabah dan Sarawak yang mendahului
usaha ini demi mencapai sasaran Net
Zero Carbon menjelang 2050. Melalui
pindaan Enakmen Hutan 1968 di

Sabah, serta Kanun Tanah dan

13.

Ordinan Hutan di Sarawak, kita dapat
melihat hasil yang luar biasa. Saya
percaya, apabila RUU Perubahan Iklim
peringkat Persekutuan ini dikuatkuasa,
ia akan menjadi kunci utama untuk
menarik pelaburan hijau bernilai bilion

ringgit ke negara kita.

Hadirin sekalian,
TANAH TERBIAR DAN
KETERJAMINAN MAKANAN

Dalam usaha memperkukuh agenda
kelestarian negara, pengurusan tanah
yang cekap memainkan peranan
kritikal dalam memperkukuh agenda
keterjaminan makanan negara.
Menjelang tahun 2030, Kerajaan
menyasarkan Kadar Sara Diri (SSR)

14.

beras negara mencapai 80%
manakala bagi sayur-sayuran

disasarkan pada 79%.

Bagi merealisasikan sasaran ini,
Kerajaan Persekutuan komited
mengoptimumkan penggunaan tanah
pertanian, termasuk memulihkan
kawasan sawah yang tidak diusahakan
secara produktif. Sebagai contoh,
sekiranya sekitar 20,000 hektar
kawasan sawah terbiar dapat
dibangunkan semula secara cekap,
negara berupaya meningkatkan
pengeluaran beras tempatan serta
mengurangkan kebergantungan

kepada bekalan import.

15.

16.

Oleh itu, saya menyeru Kerajaan
Negeri, Pejabat-Pejabat Tanah dan
pemilik tanah agar terus berganding
bahu memaksimumkan potensi tanah
pertanian demi memperkukuh
keterjaminan makanan dan

kesejahteraan rakyat.

Hadirin sekalian,
TADBIR URUS DAN
PEMELIHARAAN TANAH WARISAN

Memelihara  kedaulatan  undang-
undang dan keharmonian masyarakat
merupakan asas penting dalam
pentadbiran tanah. Pengurusan guna
tanah perlu dilaksana dengan teratur,
berhemah, dan inklusif. Penggunaan

teknologi digital seperti geospatial,

17.

pemetaan dron dan kecerdasan
buatan (Al) wajar dimanfaatkan oleh
para Pentadbir Tanah bagi
meningkatkan kecekapan pemantauan

di lapangan.

Dalam pada itu, perhatian berterusan
tetap diberikan kepada pemeliharaan
tanah warisan, merangkumi Tanah
Rizab Melayu di Semenanjung serta
Tanah Adat Negeri (Native Customary
Rights) di Sabah dan Sarawak.
Kerajaan Persekutuan dan Pihak
Berkuasa Negeri sentiasa komited
memastikan tanah warisan diurus
dengan telus, teratur, dan
berlandaskan kerangka perundangan

yang berkuat kuasa.

18.

19.

Sekiranya terdapat keperluan
pembangunan demi kepentingan
awam yang mendesak,
pelaksanaannya hendaklah sentiasa
dilaksana mengikut peruntukan
undang-undang berasaskan
pertimbangan yang adil dan saksama
demi memelihara hak serta nilai

sejarahnya.

Hadirin yang saya hormati sekalian,
HALA TuJU MASA HADAPAN:
RESOLUSI HTN KE-10 JKPTG

Bagi memastikan momentum
kecemerlangan pentadbiran tanah ini
berterusan dan kekal mampan, saya
berbangga dengan inisiatif JKPTG

yang telah menggariskan Lima (5)

20.

21.

Tekad Utama sebagai Resolusi
Sambutan Hari Tanah Negara Ke-10
Tahun 2026.

Saya percaya resolusi akan menjadi
tonggak utama serta pendorong hala
tuju pentadbiran tanah negara menuju
masa hadapan yang lebih terancang,

kukuh dan progresif.

la merangkumi pengukuhan
perlindungan tanah Persekutuan dan
tanah persendirian menerusi SOP
tindakan pencerobohan yang lebih
tegas; penambahbaikan Akta
Pengambilan Tanah 1960 [Akta 486];
reformasi komprehensif Kanun Tanah
Negara menjelang 2030 agar kekal

selari dengan agenda pembangunan

22.

nasional; serta pemantapan
pengurusan pembahagian harta
pusaka kecil menerusi tadbir urus yang

holistik dan lestari.

Hadirin yang dihormati sekalian,
PENUTUP

Marilah kita jadikan Sambutan Hari
Tanah Negara Ke-10 ini sebagai titik
lonjakan untuk memperbaharui tekad
dan azam bersama bahawa tanah
bukan sekadar komoditi
pembangunan, tetapi amanah negara
yang perlu diurus secara bijaksana
demi kemakmuran rakyat serta

generasi masa hadapan.

23.

24,

Saya merakamkan ucapan setinggi-
tinggi penghargaan dan terima kasih
kepada seluruh warga pentadbiran
tanah di peringkat Persekutuan,
Negeri, mahupun Daerah atas
komitmen, pengorbanan dan dedikasi
luar biasa anda selama ini. Teruskan
berkhidmat dengan penuh integriti dan

profesionalisme.

Dengan ini, saya merasmikan Majlis
Kemuncak Sambutan Hari Tanah
Negara Ke-10 Tahun 2026
berteraskan tema “Tanah Kita,

Tanggungjawab Kita”.

Sekian, terima kasih.

